O financiamento autonómico: autonomía e solidaridade

Xoaquín Fernández Leiceaga (Portavoz adxunto e de economía do grupo socialista)

EL CORREO GALLEGO, 2005

O acordo sobre o Estatuto Catalán esboza as liñas de reforma do sistema de financiamento autonómico, que deberán ser concretadas nun diálogo multilateral no seo do Consello de Política Fiscal e Financiera, con presenza de todas as comunidades autónomas. Con todo, xerouse algunha alarma na opinión pública, que, segundo o noso criterio, non está xustificada. As reformas aumentan o grado de responsabilidade fiscal das comunidades autónomas pero manteñen os circuitos de equilibrio e solidaridade en maos da facenda central. Tentaremos contestar con brevedade algunhas cuestións básicas: 

1. ¿Trátase dun novo modelo? Non: afóndase nas liñas básicas do modelo actual, que combina unha certa descentralización do ingreso co mantenemento de sistemas de reequilibrio centralizados. O avance na autonomía financiera é un aspecto que case todos os expertos xulgan de xeito positivo e camiña pari passu coa superior autonomía política. 

2. ¿Os cambios no modelo perxudican a Galicia? Non: a superior autonomía financiera aumenta a nosa capacidade de decisión en relación co sistema fiscal, permitindo axustes máis finos ás preferenzas colectivas ou a situacións particulares. En canto ao montante total dos ingresos, dependerá da combinación entre recursos de xestión própria e Fondo de Suficiencia. Pero calquer avance na financiación para unha comunidade autónoma deberá trasladarse ás restantes. 

3. Os cambios, ¿benefician máis ás comunidades autónomas máis prósperas? A afirmación de que a descentralización do ingreso beneficia máis ás comunidades máis prósperas ven sendo repetida desde, cando menos, 1996; pero a evolución real dos ingresos autonómicos non confirma esta apreciación. É certo que as comunidades con superior capacidade fiscal obteñen unha proporción máis elevada dos seus ingresos dos tributos próprios ou cedidos que as restantes; este é un resultado necesario das diferenzas en renda e riqueza. Pero un adecuado deseño dos mecanismos compensadores (Fondos de Suficiencia e outros) ten producido resultados equilibradores. Esto é o que previsiblemente sucederá tamén no futuro. Sí é certo que o conxunto das comunidades autónomas serán máis dependentes en perspectiva dinámica da evolución da sua economía e do acerto na xestión. Esto é xustamente o que significa responsabilidade fiscal. 

4. As comunidades autónomas, ¿contarán con máis recursos? Non é posíbel determinalo a dia de hoxe. En todo caso, o notábel aumento nas competencias esixirá ter máis meios, que deberán ser detraídos dos recursos do estado central. E a historia da descentralización política en España suxire que en cada nova fase hai un incremento de recursos a disposición das facendas autonómicas. Un aumento global en torno ao 10%, que englobe a atención aos maiores gastos e un incremento neto do nivel de financiamento, pode ser asumíbel sen graves quebrantos da Facenda central.

5. A Facenda Central, ¿queda sen recursos? Non: conta cos rendementos do imposto de sociedades e, parcialmente, do IRPF, do IVA e dos impostos especiais, xunto con outros tributos de menor peso. Ademáis, as cotizacións sociais seguen estando en maos da administración central. 

6. Galicia, ¿debe entón despreocuparse? Non. Hai que traballar para obter un bon deseño dos mecanismos de reequilibrio (Fondo de Suficiencia, FCI e outros), que permita ofrecer aos cidadáns un adecuado servizo público e promover o nosos crescimento económico; e ademáis, compre evitar unha rixidez excesiva do destino dos fondos do orzamento do estado, que dificulte o cumplimento dos nosos obxectivos de mellora de infraestruturas. 

As reformas no modelo abren unha oportunidade de reforzar a nosa considerábel autonomía política cunha dose adicional de autonomía financiera. Seremos máis donos dos noso destinos, e seguiremos beneficiándonos da solidaridade interterritorial.

